
um að hraða framkvæmdum í rafmagnsmálum á Snæfellsnesi.

Flm.: Pétur Pétursson.

Alþingi ályktar að skora á ríkisstjórnina að láta sem allra fyrst fara fram
rækilega athugun á því, á hvern hátt er hægt að hraða framkvæmdum í rafmagns-
málum á Snæfellsnesi, annaðhvort með virkjun þar eða með þvi að tengja þann
landshluta við aðalraforkukerfi landsins.

Greinargerð.
Fyrir allmörgum árum var reist fremur lítið raforkuver (Fossárvirkjun) skammt

frá Ólafsvík. Mun í upphafi hafa verið gert ráð fyrir, að þetta raforkuver dygði
að mestu til rafmagnsnotkunar fyrir kauptúnin á norðanverðu Snæfellsnesi og um
nálægar sveitir. Sú hefur þó ekki orðið raunin á. Raforkuverið er fyrir nokkrum
árum orðið of lítið. Lögð hefur verið lína frá því til Hellissands og til Grundar-
fjarðar, en á þessum stöðum og í Ólafsvík hefur framleiðsla aukizt mjög mikið.
Nýjar verkunarstöðvar hafa verið reistar, bátar keyptir til kauptúnanna og rafmagns-
þörfin orðin miklu meiri en sjálfsagt hefur verið gert ráð fyrir í upphafi.

Það ber því brýna nauðsyn til þess að taka þetta sérstaka mál til athugunar.
Á norðanverðu Snæfellsnesi eru fjögur myndarleg kauptún, og framleiðsla þeirra
er mjög mikil, miðað við fólksfjölda á þeim stöðum, enda má segja, að þetta sé
eini atvinnuvegurinn, sem stundaður er í þessum kauptúnum, því að iðnaður er
mjög lítill annar en fiskiðnaður.

Það hefur hvað eftir annað sýnt sig á vetrarvertíð, þegar mikil vinna er í
frystihúsunum, að rafmagnsleysið hefur haft truflandi áhrif á framleiðsluna.

Þessi tillaga er flutt með það fyrir augum, að fljótlega verði gerð ýtarleg athugun
á því, á hvern hátt verði bezt að leysa þessi mál í framtíðinni á þessu tiltekna svæði.
í kauptúnunum eru um tíu fiskverkunarstöðvar, og má af því nokkuð marka,
hversu mikil framleiðslugeta þessara staða er. Nýir bátar og stærri hafa komið til
kauptúnanna á undanförnum árum, og aflinn hefur vaxið gífurlega frá ári til árs.
Ef ekki verður að gert, er fyrirsjáanlegt, að rafmagnsleysið mun hafa veruleg
áhrif til erfiðleika í framleiðslunni, og þegar um jafnmikla framleiðslu er að ræða
eins og hér er, kann það að hafa ófyrirsjáanleg áhrif. Þar við bætist, að sveitirnar
á sunnanverðu Snæfellsnesi eru mjög þéttbýlar, og virðist því auðsætt, að lína
verði lögð eftir nesinu að sunnanverðu svo fljótt sem verða má. Ég tel nauðsynlegt,
að sérfræðingar rannsaki það ýtarlega nú þegar, á hvern hátt heppilegast verður að
leysa þessi mál, hvort það yrði með því að reisa sérstök orkuver á Snæfellsnesi
eða með því að flýta tengingu þessa héraðs við aðalorkukerfi landsins. Í þessari
tillögu er aðeins beðið um, að þessi athugun verði látin fara fram hið allra fyrsta
með það fyrir augum, að framkvæmdum í raforkumálum héraðsins verði hraðað
sem mest.


